
         NASIONALE DEPARTEMENT VAN LANDBOU

         OESSKATTINGSKOMITEE

Wintergraan-oesskattingsprojek begin in Augustus

Graanboere in die Wes-Kaap sal binnekort genader word vir inligting oor hul wintergraan-produksie. Die Departement van Landbou se jaarlikse oesskattingsprojek vir wintergraangewasse begin 2 Augustus in die Wes-Kaap, Vrystaat en Noord-Kaap. Veldwerkers sal boere besoek of telefonies kontak. 

Die oesskattingsprojek word gedoen deur die Departement se Oesskattingskomitee om landbou-rolspelers ‘n vroeë aanduiding te gee van die verwagte produksie van wintergraangewasse.  Die graanbedryf gebruik die inligting onder meer om vir vervoer, berging en bemarking te beplan. 

Bully Botma, voorsitter van Graan SA, sê Graan SA steun die oesskattingsprojek en het graanprodusente gevra om hul samewerking te gee. “Dit is in almal se belang dat voldoende en korrekte inligting ingesamel word en ek wil die boere aanmoedig om deel te neem. Oesskattingssyfers is waardevolle inligting wat die boer doeltreffend kan aanwend om ingeligte besluite te neem.” 

Opgeleide veldwerkers sal tot 16 Augustus verskeie plase in die Wes-Kaap, Vrystaat en Noord-Kaap, wat lukraak gekies is, besoek of boere telefonies kontak om inligting in te samel oor aangeplante oppervlaktes en verwagte opbrengste. Die Landbou Navorsingsraad (LNR) is verantwoordelik vir kwaliteitskontrole van die opnames. Die veldopname-inligting sal toegepas word om elke provinsie se aanplantings te bepaal.

Die Oesskattingskomitee gebruik wetenskaplike metodes en moderne tegnologie soos geografiese inligtingstelsels, globale posisioneringstelsels, satellietbeelde en internet-gebaseerde databanke om te verseker dat noukeurige resultate verkry word. Dié stelsel is ontwikkel om die akkuraatheid en betroubaarheid van die skattings te verbeter. 

Rodney Dredge, voorsitter van die Oesskattingskomitee, het boere verseker dat  die inligting vertroulik gehanteer sal word en slegs vir oesskattingsdoeleindes gebruik sal word. Veldwerkers sal ‘n groen band dra met die woorde “Oesskattings/Crop Estimates” en ‘n identifikasiekaart toon.

Vir meer inligting, kontak Rodney Dredge, Faith Hawkins of Rona Beukes: 

tel (012) 319-8453/8036/8032; faks (012) 319-8031; e-pos: smas@nda.agric.za, FaithH@nda.agric.za of RonaB1@nda.agric.za.

Einde

Vrygestel names die Oesskattingskomitee deur Lydia Scholtz

Tel: 012 665-4449/083 757 2210

E-pos: lydias@telkomsa.net

